
Auftakt zum Bau des Dorfladens

Butter, Zucker, Mehl unn Salz
solls im Dorflade gewwe.

Getränke aach, Backware jedenfalls -
was mer alles so braucht im Lewe.

De Startschuss wurd neilich owends gemacht,
Landrat unn Vebandsbojemaaschter warn do.

De Ortschef üwwer des ganz Gesicht hot gelacht,
die Seniore im Ort stimmte dieser Vorgang aach froh.

Es is jo schee, dass mer an die denkt,
an die, die net meh Auto fahre.

Des Augemerk uff die Ältere lenkt.
Lebensqualität im Ort will mer bewahre.

Des Haisje am Dorfplatz in de Mitte
basst for en Lade, um inzekaafe.

Jeder aaner kann, wie es frieher war Sitte,
ganz uff die Schnelle ins Lädche hielaafe.

For ältere Mitbürger is das wichtig,
die halle sich dodemit in Schwung.

Als Ort der Begegnunge is so en Dorflade richtig,
beweglich bleiwe die Gelenke unn aach die Zung!

Erfreulich is doch jed Kommunikation -
uff de Gass trifft mer nor selte Leit.
In Zukunft gehört zum gute Ton;

im Dorflade Inkaafe unn Babbele jederzeit.

Das Projekt soll net im Sand velaafe,
schließlich kostets ganz scheene Summe!
Des Wichtigste könne die Leit dort kaafe,
so oft wie nötig in de Dorflade kumme.

Wer kaa große Ansprüch stellt,
is dort am rechte Platz.

Bescheidenheit - sie spart viel Geld,
macht üwwerflüssig de fahrbare Unnersatz.

Die Idee, en Dorflade inzerichte,
hawwe die Planer ganz prima gemacht:

en mutiche Schritt in unsrer Ortsgeschichte -
in die Tat umgesetzt: e gut Werk vollbracht!

